
POUL NYRUP RASMUSSEN 75 ÁR
Fríggjadagin fylti Poul Nyrup Rasmussen, fyrrverandi forsætisráðharri 
í Danmark, 75 ár. Hann er føddur í Esbjerg tann 15. juni í 1943 og tók 
studentsprógv í 1962. Hann er Cand.polit. frá Københavns Universitet í 1971 
og starvaðist sum búskaparfrøðingur hjá LO frá 1971 til 1986. Árini 1986 
til 1988 var hann stjóri í Lønmodtagernes Dyrtidsfond. Hann varð valdur í 
Fólkatingið í 1988 og sat til 2004. Hann var formaður í danska 

Javnaðarflokkinum frá 1992 til 2002. Forsætisráðharri var 
hann frá 1993 til 2001. Limur í Evropatinginum frá 2004 til 
2009. Føroyingar vóru ikki so fegnir um handfaringina 
hjá Nyrup av bankamálinum, sum eisini var ein stór 
avbjóðing fyri samstarvið millum føroyska og danska 
Javnaðarflokkin

Poul Mohr var litríkur 
og hittinorðaur sum fáur
Eirikur Lindenskov

Øll kendu Poul Mohr. Øll 
kendu málið í honum, og øll 
dugdu at herma eftir eyð­
kendu havnardialektini hjá 
honum. Og øll kendu onkrar 
av stuttligu søgunum hjá 
honum – ella søgurnar um 
hann. 

Poul kendi øll. Hann tos­
aði við øll. Hann segði sína 
meining, og hann lurtaði 
eisini eftir hinum, sjálvt um 
hann kortini helt seg sjálv­
an hava rætt. Hann hoyrd­
ist, har hann var – og hann 
hevði altíð eina stuttliga 
viðmerking. Ein sera hugna­
ligur maður, sum saknur 
verður í.

Poul Mohr gjørdist 88 ára 
gamal. Seinastu tíðina hev­
ur heilsan bilað, og hann 
fekk ikki gingið. Seinasta 
árið ella so hevur hann verið 
á Tjarnargarði í Havn – á 
gomlu Marinustøðini.

Poul Mohr var sonur ein 
annan kendan havnarmann, 
Kjartan Mohr og Dennu, 
Kristiane Sofie Holm, sum 
var ættað úr Hvalba. 

Kjartan stovnaði Tórs­
havnar Skipasmiðju í 1936. 
Hetta stóra arbeiðsplássið í 
Havn kom eisini at vera lívs­
starvið hjá Poul Mohr. Hann 
var útbúgvin skipsførari, 
men frá 1952 var Tórshavnar 
Skipasamiðja arbeiðspláss 
hansara.

Hann var næsti maður 
pápans, og tá Kjartan Mohr 
doyði í 1979 – sama dag sum 
nýggja bedingin var tikin 
í brúk, og Sólborg, (hvørs 
eigarar nú eiga Skipasmiðj­
una) varð hálað upp við 
nýggja vogninum, tók Poul 
Mohr við stjórastarvinum. 

Poul var giftu Annu, sum 
var dóttir Dánjal Paula Jac­
obsen á Skála. Dánjal Pauli 
doyði tíðliga, og konan, 
Maria, giftist upp aftur við 
hoyvíksbóndanum Jógvani 
Húsgarð. Anna og Poul áttu 
fýra børn, Brynhild, Kjart­
an, Gunnar og Balla (Dánjal 
Paula). Kjartan doyði fyrra­
árið 61 ára gamal.

Poul sást javnan á hest­
baki. Og hann var tann sein­
asti av teimum, sum var við 
í fyrstu ólavsøkuskrúðgong­
uni í 1942. 

Hann hevur greitt frá, 
at menn hittust heima hjá 
Kjartan Mohr dagin fyri 
ólavsøku í 1942. Har vóru 
Gustav Reinert, Edvard 
Samuelsen og Kjartan 
Mohr, og teir góvu boðini 
víðari til reiðfólk um at hitt­
ast ólavsøkuaftan. Keisar­
in, Vilhelm Tórsheim, gekk 
fremst við merkinum, hon­
um á baki kom Frelsunar­
herurin við hornblástri, og 
so komu reiðfólkini. Dentur 
varð frá fyrsta degi lagdur 
á, at reiðfólkið skuldi vera 
væl ílatið. Hvít skjúrta og 
svart slips var búnin hjá 
reiðfólkunum. Hetta var 
byrjanin til ólavsøkuset­
anina, sum vit kenna hana 
í dag – og øll árini hava 
rossini átt heiðurspláss í 
skrúðgonguni. 

Poul Mohr ringdi javnan 
á redaktiónina hjá okkum 
í Miðlahúsinum, um hann 
hevði okkurt upp á hjarta, 
ella hann vildi viðmerkja 
eitthvørt – og eisini fyri at 
rósa.

Einaferð hevði blaðstjór­
in á Sosialinum skrivað um 
Atlantic Petroleum, sum 
hevði fingið nýggj skriv­
stovuhøli í húsunum hjá 
Wellejusi niðri í Gongini 
– Poul Mohr var nevndar­
limur í Atlantic Petroleum 
í nógv ár. 

Skrivað stóð, at skriv­
stovan var »á Kongabrúnni«. 
Tað helt Poul Mohr vera for 
galið, so hann kom inn á red­
aktiónina at finnast at.

– Hatta er ikki Konga­
brúgvin! Hon er hinumegin. 
Hatta er Evensensbrúgv, 
segði hann erpin, tí stað­
arnavnið er eftir langabba 
hansara, J. P. Evensen, 
handilsmann. Poul Mohr 
helt, at blaðstjórin eisini 
kundi havt skrivað »Müll­
ersbrúgv«, sum hon eisini 
verður nevnd eftir langabba 
blaðstjórans! 

Eina aðru ferð ringdi 
hann at brokka seg um, 
at fjølmiðlarnir kallaðu 
nýggju bryggjuna uttan 
fyri Skansan fyri »Nyhavn«. 
Hetta danska láninavnið 
varð púra vanligt á mann­
amunni í mong ár, og tað 
skurraði illa í oyrunum hjá 
Poul Mohr. Hann kundi ikki 
fordraga tað navnið.

– Hatta ljóðar so býtt. 
Skrivið okkurt annað, helt 
hann fyri. 

Vit spurdu, hvussu hann 
helt, at vit kunnu kalla 
nýggja havnarlagið.

– Tað veit eg ikki, men 
okkurt annað enn hatta 
fjákuta danska.

– Tit kunnu skrivað 
»Skansabryggjan«, tí hatta 
liggur beint uttan fyri 
Skansan.

Vit so gjørdu. Ringdu tó 
til Tórfinn Smith, sála, sum 
tá var formaður í havn­
arnevndini at vita, hvat 
hann helt. Jú, eitt sera gott 
hugskot. Tvær vikur seinni 
ringdi Tórfinn Smith at 
siga, at nú varð avgjørt, at 
bryggjan eitur »Skansa­
bryggjan« eftir uppskoti frá 
Poul Mohr í Sosialinum.

Tá útbyggingin av 
Skansabryggjuni, sum nú 
er í gongd, varð planløgd, 
skrivaðu vit hesa søguna í 
Sosialinum, um at tað var 

Poul Mohr sum fann upp á 
navnið »Skansabryggjan«.

Tá ringdi hann aftur.
– Túw, hatta passar hatt­

ar har, eg minnist tað gott 
hatta har við hasum navn­
inum Skansabryggjan. 
Men tað er óluksáliga nógv 
broytt í Havn hesi sekstan 
árini, segði hann upp á sín 
serliga speiska máta, tá tú 
visti, at har fór okkurt gull­
korn at koma. Hvat meinti 
Poul við?

– Túw, nú hevur Eimskip 
alla Skansabryggjuna. Skip­
afelagið seldu føroyingar 
til Íslands. Og hinumegin, á 
Viðarnesi, hava vit Vónina. 
Hana hava føroyingar eisini 
selt til Íslands.

– Oljufelagið Magn hús­
ast eisini á Viðarnesi. Tað 
er eisini selt til Íslands. So 
manglar bara, at Effo eisini 
verður selt til Íslands.

Og so kom tað....
– Vit skuldu kanska held­

ur kallað havnina fyri »Isl­
ands Brygge«, tá alt kortini 
skal seljast til Íslands, sigur 
Poul Mohr skemtandi – tó 
við stórum álvarsemi.

Honum dámdi slett ikki 
gongdina við, at allar vinnu­
fyritøkurnar verða seldar av 
landinum, fyri at onkur skal 
tjena skjótar pengar, men 
hevði ein serliga skemtiligan 
máta at siga tað uppá, sjálvt 
um hann meinti tað í rám­
asta álvara.

Søgurnar um tann kar­
iskmatiska og sera ágrýtna 
vinnulívsmannin eru nógv­
ar og stuttligar. Tikin úr 
leikum ljóðkátur, litríkur og 
hittinorðaður skemtari.

Og nú vit eru í gongd, 
kunnu vit taka ta klassisku 
við eisini, um dreingin, sum 
svøvnpískutur møtir Poul 
Mohr úti á Rundingi ein 
morgun, tá klokkan er farin 
av átta.

– Tú gamli, tú ert forsein­
ir, hvessir Poul í hann.

Og drongurin svarar:
– Tað rakar ikki teg, eg ar­

beiði slett ikki hjá tær!
– Tað kann gera tað sama, 

tú ert forseinir atlíkavæl!
Saknur verður í tær Poul, 

hvíl í friði!

Mamma 
Matador 
fylti 101
Hackel obertur sang 
fyri, tá vitjandi í stutt­
leikaparkin Bakkanum 
í Klampenborg nærindis 
Keypmannahavn heiðr­
aðu Lisu Nørgaard, sum 
fylti 101 ár hósdagin.

Sólin skein so fag­
urliga yvir Korsbæk á 
Bakkanum, tá Matador­
rithøvundurin Lisa Nør­
gaard hátíðarhelt 101 ára 
føðingardagin.

Lise Nørgaard kom 
koyrandi í einum golf­
vogni.

Hackel obertur leiddi 
Lisu Nørgaard upp á 
pallin og helt eina stutta 
og fynduga røðu fyri 101 
ára gomlu kvinnuni, 
sum hevði alla familjuna 
kring seg hendan vakra 
sunnudagin seinnapart.

Lise Nørgaard skar 
sjálv føðingardagskøk­
una, sum var so vakurt 
prýdd við navni henn­
ara. Síðani át familjan 
morgunmat á restaur­
ant Postgården.

Poul Mohr á bedingini, tá klaksvíkstrolarin Skálaberg hjá JFK verður hálaður upp

Poul Mohr á 80 ára føðingardegnum í 2009 saman við 
soninum Kjartan, sum doyði í 2016

Lise Nørgaard skar sjálv 
í køkuna í Matador­
býnum á Bakkanum í 
Klampenborg í gjár. Hon 
fylti 101 ár hósdagin
(Foto: Thomas Sjørup/Ritzau Scanpix)


